
Nd. 149. Nefndarálit [41. mál]
um frv. til l. um breyt. á 1. nr. 10 15. apríl 1928, um Landsbanka Íslands.

Frá minni hl. fjárhagsnefndar (EOl).

Frv. þetta er staðfesting á bráðabirgðalögum, sem ríkisstjórnin gaf út 30. apríl
s. l. Með þeim bráðabirgðalögum var felld úr gildi 20. gr. laganna um Landsbanka
íslands, en sú grein ákveður takmörk fyrir því, hve mikið ríkissjóður megi skulda
hjá seðladeild Landsbankans. Aðferðin við afnám þessarar greinar hefur að mínu
áliti gerzt með þeim hætti, sem ég álít að Alþingi geti ekki komizt hjá að átelja.

Hinn upphaflegi tilgangur með 20. gr. laganna er að reisa nokkrar skorður við
því, hve mikið ríkisstjórnin geti hagnýtt sér seðlabankann fyrir ríkissjóðinn, án
þess að fá þar um sérstaka lagaheimild frá Alþingi. Það liggur því í eðli málsins,
að sé þörf á breytingu á þessari grein, þá á Alþingi að gera hana, en ríkisstjórnin
alls ekki að taka sér vald til þess.

Það hefur oft stappað nærri brotum á þessarí grein og títt verið framin eða
f'arið í kringum ákvæði hennar með því að láta sparisjóðsdeild Landsbankans lána
ríkissjóði miklar fjárhæðir. ÞÓ kastaði tólfunum s.Lvetur, þegar mótvirðissjóður
var á reikningum bankans fyrir 1950 allur settur í sparisjóðsdeild í stað þess að
ávaxta hann í seðladeildinni samkvæmt lögunum um ráðstöfun mótvirðissjóðs. En
þetta var gert til þess að dylja það ástand bankans, sem komið hefði í ljós, hefði
mótvirðissjóðurinn verið færður í seðladeild og ríkisskuldirnar í sparisjóðsdeild,
en þannig átti það að vera lögum samkvæmt.

A aðalfundi landsbankanefndar 22. febr. 1951 átaldi ég þessa færslu og þá ólög-
legu ráðstöfun mótvirðissjóðs, sem fólst í því að færa hann í sparisjóðsdeild bank-
ans. Tillaga mín um að færa hana í seðladeildina var felld með 8 atkv gegn 3.

Ég vakti athygli Alþingis á þessum ólöglegu ráðstöfunum á þingfundi skömmu
síðar, og var þá ríkisstjórninni í lófa lagið að koma með lagafrumvarp fyrir Alþingi,
er komið hefði þessum málum í löglegt horf. En ríkisstjórnin kaus að þegja og að-
hafðist ekkert meðan Alþingi sat að störfum.

30. apríl gefur svo ríkisstjórnin út bráðabirgðalög þau, sem hér um ræðir, og
nemur þá á brott úr landsbankalögunum allar hömlur á lánum seðlabankans til
ríkisstjórnarinnar. Jafnframt er svo mótvirðissjóðurínn fluttur úr sparisjóðsdeild
í seðladeild bankans.

Þessi aðferð, að bæta úr lögbrotum þeim, sem framin voru með ráðstöfun mót-
virðissjóðs í sparisjóðsdeildina, með því að gefa út slík bráðabirgðalög í máli, er
varðaði þær lagalegu hömlur, er settar voru á ríkisstjórnina sjálfa, er vítaverð.
Í henni lýsir sér einræðistilhneiging núverandi ríkisstjórnar, og eru þessi bráða-
birgðalög ekki eina dæmið. Í bankamálum allra nágrannalanda vorra hefði svona
framferði þótt hneyksli, sem veikt hefði traust Landsbankans út á við, ef vitnazt
hefði. Síðan bætir ríkisstjórnin gráu ofan á svart með því að segja í forsendum
bráðabirgðalaganna : "enda verða um þau málefni, er á minnzt lagagrein fjallar
um, sett ákvæði, er lokið er þeirri heildarendurskoðun á bankalöggjöfinni, er nú
stendur yfir". M. ö. 0.: Það er rétt eins og ríkisstjórnin sé að tilkynna Alþingi, að
hún ætli sér í framtíðinni að ráðstafa þessum málum með "ákvæðum", t. d. reglu-
gerðum eða bráðabirgðalögum, sem hún gefi út, jafnvel um nýja bankaskipun !

Ríkisstjórnin hefur sýnt það á fleiri sviðum, að hún er að fara inn á þá braut
flð stjórna landinn ýmist með bráðabirgðalögum eða ólöglegum reglugerðum (sbr.
reglugerðina ólöglegu frá 7. marz um bátaútvegsgjaldeyrinn). Með þessu er ríkis-
stjórnin að hrifsa til sín löggjafarvaldið og ræna því af Alþingi. Síðan virðist ríkis-
stjórnin treysta á takmarkalausa undirgefni og hlýðni flokksmanna sinna á Alþingi
við sig og hvaða yfirgang eða lögleysur sem hún kann að hafa í frammi. Ég álít, að
Alþingi beri að láta ríkisstjórnina vita, að þingið vilji halda fast á valdi sínu og
hindra misnotkun þess valds ríkisstjórnarinnar að geta gefið út bráðabirgðalög.
Ég legg því til, að þetta frv. sé afgreitt með svo hljóðandi

RÖKSTUDDRI DAGSKRÁ:
Þar sem deildin álítur útgáfu þeirra bráðabirgðalaga, sem þetta frv. á að stað-

festa, og forsendur þeirra sýna óviðeigandi tilhneigingu af hálfu ríkisstjórnar til
að seilast inn á valdsvið Alþingis og stjórna landinu með sífelldri útgáfu bráða-
birgðalaga, ákveður deildin að vísa málinu frá og taka fyrir næsta mál á dagskrá.

Alþingi, 31. okt. 1951.

Einar Olgeirsson.


